
ID-DIPARTIMENT GĦALL-KURRIKULU,  

TAGĦLIM TUL IL-ĦAJJA U IMPJEGABILITÀ 

Id-Direttorat għall-Programmi ta’ Tagħlim u Assessjar 

It-Taqsima tal-Assessjar Edukattiv  
 

L-Eżamijiet Annwali għall-Iskejjel Medji 2023 
 

IS-SEBA’ SENA                  IL-MALTI (L-ORALI)                   IL-ĦIN: 10 minuti  
 

IL-KARTA TAL-GĦALLIEMA (KARTA 2) 
 

 

2A: Il-Qari Mgħajjat                                                                    2 minuti / 5 marki 

L-eżaminatur jagħżel biċċa mis-silta u jistieden lill-istudent/a j/taqraha. 

Is-silta: Selena Gomez 

Selena Gomez, li twieldet fit-22 ta’ Lulju 1992, hi kemm attriċi kif ukoll kantanta. 

Bdiet il-karriera tagħha f’età żgħira ħafna, fil-fatt kellha biss 7 snin. Ta’ spiss kien 

jirnexxilha tieħu partijiet żgħar, iżda meta kellha tnax-il sena skoprietha l-Kumpanija 

Disney, u minn hemm bdiet tielgħa t-taraġ tal-fama. Kisbet il-popolarità bis-sehem 

tagħha fis-serje ‘Wizards of Waverly Place’ bil-parti ta’ Alex Russo. Din is-serje ta’ 

Disney tittratta dwar familja li għalkemm tidher normali, il-membri tagħha huma 

sħaħar, dejjem jikkompetu bejniethom, min se jkun is-saħħar l-aktar b’saħħtu. (par.1) 

Fl-2008 kellha l-parti ta’ Mary f’ ’Another Cinderella Story’. Dan il-film intlaqa’ tajjeb 

ħafna minkejja l-fatt li kienu saru ħafna films bit-tema ta’ Cinderella. Did-darba l-film 

ġie mogħti libsa moderna. Il-kant u ż-żfin f’dan il-film kien ta’ livell tajjeb ħafna. Hi 

tkanta tlieta mill-kanzunetti li jitkantaw f’dan il-film. (par.2) 

Il-karriera mużikali ta’ Selena bdiet fl-2006. L-ewwel irrekordjat il-kanzunetta tal-

ewwel film tagħha: ‘Brain Zapped’. Imbagħad naqqxet id-diska għal ‘Wizards of 

Waverly Place’. Tat is-sehem tagħha fil-film animat ‘Tinkerbell’, bil-kanzunetta ‘Fly to 

Your Heart’. Fl-2008 iffirmat kuntratt mal-Hollywood Records. Suppost nisimgħu        

l-ewwel album tagħha din is-sena. Ilha ħafna toħroġ diski u mix-xogħol li għamlet 

s’issa jidher li għandha ċans kbir tagħmel suċċess f’dan il-qasam. 

Meta kienet żgħira kienet iltaqgħet ma’ Demi Lovato fil-provi għal ‘Barney & Friends’ u 

minn hemm saru ħbieb tal-qalb. (par.3) 

(Silta addattata mir-rivista Sagħtar, Marzu 2009) 

2B: Wieġeb il-mistoqsijiet kollha.                                              4 minuti / 5 marki 
 

L-għalliema huma mistennija jistaqsu wħud minn dawn il-mistoqsijiet. Taħt 

kull mistoqsija jidhru xi tweġibiet ta’ gwida għall-għalliema, iżda għandhom 

jiġu aċċettati tweġibiet oħra li jagħmlu sens. 

1. Tixtieq li kont kantant/a jew attur/attriċi? Għaliex? 

Tweġibiet varji. Għandha tingħata raġuni valida li ssaħħaħ l-opinjoni tagħhom. 

 

2. Taħseb li kienet xi ħaġa faċli għal Selena Gomez biex tagħmel das-

suċċess? Għaliex? 

Le, għax..... 

• bdiet il-karriera tagħha minn età żgħira, 

• tieħu l-impenji tal-karriera tagħha bis-serjetà, peress li ħadet sehem f’diversi sejre 

u films, 

• ma tibżax minn sfidi ġodda u b’hekk issaħħaħ it-talenti tagħha, 

• ma taqtax qalbha għax interessat ruħha fid-dinja tal-kant ukoll. 

 

3. X’taħseb li jgħinek l-iktar sabiex tagħmel suċċess fil-ħajja, l-impenn jew 

il-fortuna? Għaliex? 

Bil-fortuna waħedha ma tantx tagħmel suċċess għal tul ta’ żmien, għaldaqstant importanti 

li ssaħħaħ it-talenti tiegħek bl-aħjar mod possibbli. 

 

4. Permezz ta’ din il-bijografija sirna nafu aktar lil Selena Gomez. X’tip ta’ 

karattru taħseb li għandha? 

• Tħobb id-dinja tal-mużika u r-reċtar. 

• Bieżla u tħobb titgħallem. 

• Persuna ferriħija u tkompli man-nies. 

 

5. Taħseb li l-persuni famużi għandhom kollox fil-ħajja jew jista’ jkollhom xi 

żvantaġġi wkoll? 

• Nuqqas ta’ privatezza fil-ħajja personali tagħhom. 

• Ikollhom bżonn bodyguards magħhom. 

• Diffiċli sabiex jidentifikaw jekk in-nies ta’ madwarhom humiex ħbieb ta’ veru jew le, 

minħabba l-fama u l-flus li jkollhom.  

2Ċ: It-Taħdit                                                                                4 minuti / 5 marki 

L-għalliema se jistiednu lill-istudenti jagħmlu taħdita fuq wieħed mit-titli 

t’hawn taħt. L-istudenti jistgħu jiġu mħeġġa fl-iżvilupp tat-taħdita permezz 

tal-mistoqsijiet. 

 

 

 

 

 

 

 

 

 
 

 
 
 

Agħżel titlu bejn A jew B. 

 

A. Persuna famuża li tammira.  

 

• Min hi din il-persuna u għaliex hi famuża? 

 

• Kif sirt taf b’din il-persuna? 

 
• Iddeskriviha fiżikament. 

 

• X’tip ta’ karattru taħseb li għandha din il-persuna? 

 

• X’tammira l-aktar fiha? 

 

• Tixtieq tiltaqa’ magħha? Jekk iva, x’tgħidilha? 

 

 

JEW 

 

 



Paġna 4 minn 4                                             Il-Malti – L-Orali – Il-Karta tal-Għalliema – Karta 2 – Is-Seba’ Sena – 2023 

 

 

 

B. Immaġina li se tiltaqa’ ma’ persuna famuża. Għid kif se tqattgħu 

ġurnata flimkien.  

 

• Ma’ min tixtieq tiltaqa’? 

 

• Fejn taħseb li tiltaqgħu, id-dar tiegħek? Xi mkien viċin jew xi mkien ’il bogħod? 

 
• Agħti xi ideat li tissuġġerilu/lha li tagħmlu matul il-ġurnata. 

 

• Taħseb li dawn l-attivitajiet se jogħġbu aktar lilek jew lill-persuna li se tkun 

magħha? Għaliex? 

 

 


